Укытучылар – сугыш ветераннары 
Партизан батырлыгы
Ренат ШИҺАПОВ,

Казандагы 2 нче лицей-интернаты директорының уку-укыту эшләре буенча урынбасары, Россиянең мактаулы мәгариф хезмәткәре 
Укытучым-остазым Мифтахов Габделхак Мифтах улы 1923 елның 25 августында Балык Бистәсе районы Олы Әшнәк авылында туа. Олы Солтан авылында сигезьеллык мәктәпне тәмамлаганнан соң, 1933 елда Чистай педагогия училищесына укырга керә. Аны уңышлы тәмамлаганнан соң, Аксубай районына эшкә жибәрелә. 1940 елда яшь укытучы Кызыл Армия сафларына хәрби хезмәткә алына. Хәрби комиссариат педагогик белемле, тырыш солдатны офицерлык һөнәренә өйрәтү өчен, Куйбышев пехота училищесына укырга жибәрә. Ләкин училищены тулысынча тәмамларга туры килми, Бөек Ватан сугышы башлана...

Училище курсантларын, ашыгыч рәвештә хәрби әзерлеккә китереп, сугышның алгы ут сызыгына җибәрәләр. Габдулхак абый взвод командиры итеп билгеләнә. Ул хезмәт итә торган часть 1941 елның көзендә авыр сугыштан соң камалышта кала. Вак төркемнәргә бүленеп, ут сызыгы аша чыгарга боерык бирелә. Сабыр холыклы, каһарман рухлы Габделхак абый югалып калмый, юлында очраган фашистларны юк итеп, үзенең взводын югалтуларсыз камалыштан алып чыга һәм Брянск урманнарында хәрәкәт итүче партизан отрядына килеп кушыла.

Шул вакыттан башлап аның тормышында партизанлык чоры башланып китә. Партизаннар фашистларның көчен шактый какшаталар: корал складларын, сугыш кирәк-яраклары төялгән машиналарны, поездларны шартлаталар. Габдулхак абый, берничә тапкыр разведкага  барып, «тел» алып кайта.

1943 елның җан өшеткеч гыйнвар ае. 1943–1944 елларда әлеге партизан отряды Советлар Союзы Герое генерал Сабуров Александр Николаевич житәкчелегендә дошман тылында фашистларга каршы көрәш алып бара.

Разведкага барган партизаннар Белгород өлкәсенең «Скродное» дигән авылында фашистларның аеруча вәхшиләрчә азынуларын, йортларны яндыруларын, авыл халкын дар агачларына асуларын белеп кайталар. Бу авылны фашистлардан азат итәргә дигән карар кабул ителә. Операциягә җитәкчелек итү бурычы Мифтахов взводына йөкләнә.

Таң ата... Партизаннар авылның читенә үк килеп житәләр. Фашистлар, фронт сызыгы ерак дип, пошынмый гына йоклап яталар. Билгеле, аларның үзләре ныгып урнашкан авылны жиңел генә кулдан ычкындырасылары килми. Көтелмәгән һөжүм булса да, каты сугыш башлана. «Атакага!» – дигән команда биреп Мифтахов, автоматыннан ата-ата алга ташлана. Санаулы минутлар барын да хәл итә, йокыдан күзләре ачылып өлгермәгән фашистлар авылны ташлап качырга мәҗбүр булалар.

Исән калган авыл халкы, партизаннарны күреп, чиксез шатланалар, кайсы яшереп саклаган ипи-тозын алып чыга, кайсы сөт, катык тәкъдим итә. 

Тик взвод командиры Мифтахов кына бу шатлыкны алар белән бергә уртаклаша алмый, бу каты бәрелештә аның аягы һәм кулы каты яралана. Отрядка кыен вакытта бердәнбер дөрес юнәлеш биргәне, тәвәкәллеге һәм шәхси батырлыгы өчен ул «Сугышчан батырлык өчен» медале белән бүләкләнә. 

1944 елның эссе җәе. Фашистларга каршы бергәләшеп көрәшер өчен, генерал Сабуров тарафыннан партизан отрядына Польша партизаннары белән кушылырга боерык бирелә. Ләкин Польша ягыннан килгән юл күрсәтүче сатлык җан булып чыга. Ул отрядны туп-туры дошман засадасына алып чыга. Фашистлар тыныч кына баручы партизаннарга каршы ут ачалар. Алда баручы Габдулхак Мифтахов, партизаннарга тиз генә җиргә ятарга боерык бирә һәм дошманга каршы ут ача. Бу авыр сугышта аның уң күзе каты яралана һәм ул аңын югалта. Сугышчан иптәшләре аны, агачлардан ясалган носилкага салып, 25 чакырым ераклыкта булган Львов өлкәсенең «Иваньково» дигән хуторына – партизаннар отрядына күтәреп  алып баралар. Аңына килгән бер мәлдә Габделхак абый кемнеңдер үзенең кулын тотып, пульсын тикшергәнен абайлап ала.

– Каны күп аккан, бернинди  өмет юк! – ди партизаннар табибы.

– Юк, әле мин үлмим, яшисем килә, яшисем. Сугыштан соң укытачак балаларым хакына яшисем килә... – дип әйтергә телим, ә үземнең телемне әйләндерерлек тә көч-хәлем юк иде, дип искә ала Габдулхак абый ул минутларны.

Совет Армиясе гаскәрләре бу хуторны азат иткәч, Мифтаховны Киев шәһәрендәге хәрби госпитальгә озаталар. Госпитальдән чыккач, хәрби табиблар Габделхак абыйны демобилизацияләргә җыенуларын әйтәләр. Ул партизаннар хәрәкәтенең Үзәк штабына фронтка җибәрүләрен сорап хат яза. Үзәк штаб аңа Ворошиловград шәһәренең өлкә советына «Осавиахим» (ДОСААФ) оешмасына командир-инструктор итеп кенә жибәрә алуларын хәбәр итә. Габдулхак абый риза була һәм, сугыш тәмамланганчы, зур җаваплылык һәм тырышлык белән командир-инструктор вазифаларын башкара.
Сугыш тәмамлана, Габделхак абый яраткан эшенә керешә, күп еллар Балык Бистәсе районы Олы Әшнәк авылында рус теле һәм әдәбияты укытучысы, директорның укыту-тәрбия эшләре буенча урынбасары булып эшли. Тормыш иптәше, башлангыч сыйныфлар укытучысы Зәйтүнә апа белән ике ул, бер кыз үстерәләр. 40 елга якын гомерен яраткан эшенә, мөгаллимлек хезмәтенә багышлый, «Россиянең халык мәгарифе отличнигы» дигән мактаулы исемгә лаек була. Хикәяләр һәм шигырьләр яза, балаларда әдәбиятка карата мәхәббәт тәрбияли. Сыйныф сәгатьләрендә үзенең сугыштагы батырлыклары турында күп сөйләргә яратмый, ә сугышчан дусларын бик еш сагынып искә ала һәм аларның батырлыкларын тасвирлый.

Скородное һәм Иваньково авылы халкы Габделхак абыйны авылларын азат итүгә 20 һәм 30 еллык тантаналарына чакыралар, үзләренең чиксез рәхмәтләрен җиткерәләр.

Г.М.Мифтахов 1998 елда вафат була.

«Балаларга киләчәктә сугыш афәте күрергә язмасын, тынычлыкның кадерен белегез, Бөек җиңүнең нинди корбаннар бәрабәренә ирешкәнен онытмагыз!» – дип еш әйтә торган иде ул. 

